
Inuit innarluutillit pisinnaatitaaffii pillugit isumaqatigiissummut 13. december 2006-

imeersumut Kalaallit Nunaata nammineq atuutilersillugu tapiliussamut ilanngunnissaa 

pillugu Inatsisartut aalajangiiffigisassaattut siunnersuut. 

(Peqqissutsimut Inunnullu Innarluutilinnut Naalakkersuisoq) 

 

 

Saqqummiussissut 

(Peqqissutsimut Inunnullu Innarluutilinnut Naalakkersuisoq) 

Siullermeerneqarnera 

 

 

Inuit innarluutillit pisinnaatitaaffii pillugit Naalagaaffiit Peqatigiit isumaqatigiissutaat 

Inatsisartut ulloq 27. novembari 2012-imi akuerivaat.  Taamaalilluta inuit innarluutillit Kalaallit 

Nunaanni innuttaasut allat assigalugit inuit pisinnaatitaaffiinik tunngaviusumillu 

kiffaanngissuseqarnermut pisinnaatitaaffinnik tamakkiisumik atuisinnaanissaannut 

siuarsaanissarput, illersuinissarput qulakkeerinninnissarpullu pisussaaffigaarput. Inuit 

innarluutillit eqqarsaatigalugit suliassaqarfinni tamani, tassunga ilanngullugit ilinniarfinnut, 

peqqinnissaqarfimmi sullissinernut, suliffeqarnermut politikkikkullu 

aalajangeeqataasinnaanermut tunngatillugu assigiimmik periarfissaqartinneqarnissaasa 

siuarsarnissaannut isumaqatigiissutitigut pisussaaffeqarpugut.  

Inuit innarluutillit pillugit isumaqatigiissut Inunnut innarluutilinnut tunngatillugu 

suliassaqarfimmi eqqarsartaatsimik nutaamik atuutilersitsisimavoq. Inuit innarluutillit 

innarluutaat isiginiarneqarunnaassaaq, illuatungaanili inuit ataasiakkaat innarluutillit 

inuiaqatigiillu akornanni aporfiusartut isiginiarneqassapput. 

Pisinnaatitaaffiit assigiinngitsorpassuit isumaqatigiissummi ilaapput. Tassani ilaatigut 

eqqaaneqarsinnaapput: namminerisamik inuuneqarsinnaatitaaneq inuiaqatigiinnilu 

peqataatinneqarsinnaatitaaneq, aalasinnaatitaaneq, allat assigalugit - timikkut avatangiisinut  

angallannermilu periarfissaqarnermut, paasissutissanik pissarsisinnaanermut 

attaveqatigiinnissamullu, atortunut neqeroorutinullu allanut tunngatillugu 

pisinnaatitaaffeqarneq. Atuarfinnut, inissianut, napparsimmavinnut peqqinnissakkullu 

sullissivinnut allanut suliffeqarfinnullu isersinnaanerit ilaatigut pineqarput. 

Naalagaaffiit Peqatigiit isumaqatigiissummut nammineq atuutilersillugu tapiliussamik 

atuutilersitsisimavoq, taannalu Naalagaaffiit Peqatigimmi nunat ilaasortat atuutilersinniarlugu 

aalajangersinnaapput. Isumaqatigiissut malillugu inuit ataasiakkaat eqimattalluunniit 

pisinnaatitaaffimmi innarlerneqartut isumaqarunik nammineq atuutilersillugu tapiliussaq 

atorlugu Naalagaaffiit Peqatigiit inunnut innarluutilinnut ataatsimiititaliaannut 

naammagittaalliornissamut periarfissaqarput aamma taanna atorlugu isumaqatigiissummik 

ingasattumik systemikkullu innarliisoqarneranut atatillugu ataatsimiititaliaq misissuinissamut 

periarfissinneqarpoq. 

 

Nunatsinni inunnut innarluutilinnut pisinnaatitaaffiit nukittorsarniarlugit Naalakkersuisut 

matuminnga aalajangiiffigisassatut siunnersuuteqarput. Pisinnaatitaaffiit tamaasa 

isumaqatigiissummi allassimasut maalaarutigineqarsinnaapput. Ataatsimiititaliap 

maalaarummik nalilersuilluni suliaqarnissaanut maalaaruteqarnissamut piumasaqaatit 

assigiinngitsut eqqortissimanissaat piumasaqaataavoq, tassunga ilanngullugit maalaarut 

tunngavissaqanngitsuussanngilaq imaluunniit naammaginanngitsumik 

tunngavilersorneqanngitsuussanngilaq aamma nunani tamani eqqartuussivinni 

periarfissaaruttoqarsimassaaq. 

 

Ataatsimiititaliap maalaarut nalilersorlugu suliariniarlugu aalajangerpat maalaarut pillugu 

suliaq oqaaseqaateqassaaq. Ataatsimiititaliap oqaasii inatsisitigut pituttuinngillat. Taamaammat 

suliamiit suliamut ataatsimiititaliap ilitsersuilluni oqaaseqaatai malissanerlugit Naalakkersuisut 

aalajangertassapput.  

 

Taamatut oqaaseqarlunga Naalakkersuisut sinnerlugit immikkoortoq Inatsisartuni 

kajumittumik suliassanngorlugu tunniuppara. 

 

 


